
   Çуллахи çырă çĕр

хĕве хупăннă, хӳхлет,

кĕре ӳтлĕ хура куçлă каç

эрленсе йĕрет,

«Ах, çĕр иртет, çĕр иртет,

илĕм-тилĕм килет, тантăшăмсем.

Таврăнатăп-çке, таврăнатăп,

хĕртен арăм тăваççĕ ирĕксĕр».

Тăмана,

туй арăмĕ пулнăскер,

кĕлет шăтăкĕнчен вăрттăн

каç хӳхлевне итлет,

лăпăс-лăпăс вĕçсе

туй халăхне çитсе пĕлтерет,

«Хи-ик, çĕр иртет, çĕр иртет,

илĕм-тилĕм килет, тăхлачсем.

Çĕр таврăнать,

турра шĕкĕр, тавăрăнать.

Хĕртен арăм тăватпăр-çке ирĕксĕр».

Ӳсĕр ӳхĕ

ӳхĕрет, ахăлтатать,

хĕр çумĕсен, курăксен,

куççулĕ пăчăртанать.

Кашта çинчи ватă автан

чăх çумĕнчен тачлатать,

те хăранăран,

те савăннăран –

çари çухăрса ярать.

çĕр иртет-çке, çĕр иртет,

илĕм-тилĕм килет.

Çĕр тавăрăнчĕ ĕнтĕ, тăвансем,

кун кĕскелсе килĕ ирĕксĕр.

Кунĕ кĕскелĕ те тавăрăнĕ-ха,

çамрăк ĕмĕрсем иртеççĕ

ирĕксĕр.

